
					Kaca puniki kavalidasi
Dadong, Dadong, icang lakar mulih, baang icang ngidih waluh
abungkul"

"Nah ento alap ane kelod kauhne. Nyanan jumahan meten
empug, kancing jlanane, belah-belahan temboke makejang empetin!"

"Nah", keto kone pasaut I Kesunane tur nglantas ia ngalap
waluh ane kelod kauh. Suba keto ngenggalang lantas ia mulih.

Suba neked jumahne, baan kendelne takeha ibanne nemu bagia
buka I Bawange, prajani ia ngorahin meme bapanne lakar ngempug
waluh. Suba pragat ngempet-empetin belahan tembok, lantas ma-
kancing jlanan jumahan meten ajaka makejang. Mara empuga wa-
luhe, teka misi soroh lelipi ane mranen minakadinne : lelipi, lelipan,
teledu, makejang pada ngutil Pan Bawang sapianak somahne, pa-
jerit ajaka makejang tulung-tulung.

Lantas serab wang desane pada teka kumah Pan Bawange,
dapetanga Pan Bawang suba mati tekaning pianak somahne.

